
ХРОНІКА ВЫЗВАЛЕННЯ НАСЕЛЕНЫХ ПУНКТАЎ ВІЦЕБСКАЙ ВОБЛАСЦІ 

 

Расасна, вёска 

 

Тып населенага пункта вёска 

Раён вобласці  Дубровенскі раён 

Год вызвалення  1943 

Месяц вызвалення  кастрычнік 

Чысло месяца  12 

 

Часці 72-га стралковага корпуса наступалі ўздоўж Дняпра ў напрамку Дуброўны. 159-я 

дывізія гэтага корпуса, фарсіраваўшы раку Расасенку, авалодала вёскай Расасна і адагнала 

непрыяцеля кіламетра за паўтара ад яе. Выключны гераізм у баях пад Расасна праявілі воіны           

491-га стралковага палка. Баі пад Расасна за вышыню 180,8 працягваліся да 2 лістапада, калі            

508-ы і 628-ы стралковыя палкі разам з 179-ым асобным знішчальна-супрацьтанкавым дывізіёнам і 

597-ым артылерыйскім палком атакавалі вышыню і выбілі непрыяцеля з умацаванага пункта. 

РУСКІЯ ВОЛАТЫ КАЖАЕВЫ 

 

У кастрычніку 1943 года ў баях пад вёскай Расасна гераізм праявілі воіны 491-га стралковага 

палка камандзір мінамётнага разліку Аўрам Ярмілавіч Кажаеў і яго сын Іван. Аўрам Кажаеў абараняў 

Маскву, змагаўся пад Сталінградам, там загінуў яго старэйшы сын Мікалай. Цяпер наводчыкам у яго 

разліку быў малодшы Іван.  

Пад Расасна, калі адбівалі жорсткую контратаку гітлераўцаў, Іван пасля таго, як загінулі два 

сувязісты, па загаду бацькі аднавіў лінію сувязі (пазней за гэты мужны ўчынак бацька і сын Кажаевы 

былі ўзнагароджаны медалямі «За адвагу»). 

Потым яны самі, мінамётчыкі, адбівалі гранатамі насядаючых на разлік нямецкіх 

аўтаматчыкаў. І адбілі, а правільней будзе сказаць, знішчылі. 

Ім жа агнём свайго мінамёта ўдалося задушыць шасціствольны нямецкі мінамёт. 

Гэты бой ішоў за вышыню 198,5, якая да вечара была ўзята нашымі падраздзяленнямі. 

Камандуючы 5-й арміяй М. І. Крылоў пісаў аб Кажаевых: «Старшы сяржант Аўрам Ярмілавіч 

Кажаеў, высокі, статны рускі волат, быў ветэранам палка, кавалерам ордэна Славы. Мінамётчыкам, 

як і бацька, стаў таксама Іван Аўрамавіч Кажаеў. Ён таксама быў такога ж волатаўскага складу і 

таксама паспеў удастоіцца ордэна Славы». 


